
Κοντάκιον. Ήχος πλ. δ’.

Τω ζωοδόχω και σεπτώ Κυρίου μνήματι, νυν παρεστώτες ευλαβεία οι ανάξιοι, συν Αγγέλοις προσαγάγωμεν θείους ύμνους, ίν’ ως έχον αγιότητα ασύγκριτον, αγίαση και ημάς τούτω προσπίπτοντας, και κραυγάζοντας· Χαίρε μνήμα τρισόλβιον.

Άγγελοι αοράτως αεί φόβω κυκλούσι Χριστού τον παμμακάριστον Τάφον (εκ γ’), και τούτον ως θρόνον θεοπρεπή και πηγήν φωτός βλέποντες, εξίστανται και ίστανται, μελωδούντες προς αυτόν τοιαύτα·

Χαίρε, Χριστού ολόφωτον μνήμα· 

χαίρε, εχθρού νοητού το πήμα.

Χαίρε, γης απάσης το μόνον απάνθισμα· 

χαίρε, Ορθοδόξων πάντων το αγλάϊσμα.

Χαίρε τράπεζα βαστάζουσα, ώσπερ θύμα τον Χριστόν· 

χαίρε κρήνη η βλυστάνουσα, τοις πιστοίς τον ιλασμόν.

Χαίρε, ότι εν μέσω οικουμένης τυγχάνεις· 

χαίρε, ότι τη δόξη ουρανόν υπερβάλλεις.

Χαίρε, ζωής αθανάτου κάτοχε· 

χαίρε, πηγή αφθαρσίας πάροχε.

Χαίρε, εν ω εκηδεύθη ο Κτίστης· 

χαίρε, δι’ ου εφωτίσθη η κτίσις.

Χαίρε Μνήμα τρισόλβιον.

Βλέπων Αριμαθαίας ο βλαστός, ότι έχει αδήλως το άφευκτον χρεών του θανάτου, εν τω κήπω τάφον εαυτώ καινόν ητοίμασεν, αλλ’ εκ του Σταυρού σε νεκρόν καθελών, Κύριε, σεπτώς εν αυτώ σπεύδει κηδεύσαι σε, βοών σοι πόθω·

Αλληλούϊα.

Γνώσει θεία επέγνω Ιωσήφ, ο ευσχήμων, το μέγας της σταυρώσεως έργον. Διο και Πιλάτω προσελθών έφησε· Δος μοι το άχραντον του Κυρίου σώμα. Ως δε ηττήσατο και έλαβε, τω καινώ μνημείω εναπέθετο, κραυγάζων προς τον Τάφον ούτω·

Χαίρε, παθών του Σωτήρος τέλος· 

χαίρε, πιστών χαρμόσυνον μέλος.

Χαίρε αφθαρσίας, βροτών εργαστήριον· 

χαίρε ανταρσίας, εχθρών αμυντήριον.

Χαίρε ουρανέ επίγειε, Θεού θρόνον εκτυπών· 

χαίρε τόπε επουράνιε, ον Θεός ώφθη οικών.

Χαίρε, ότι υπάρχεις η ζωήρρυτος κρήνη· 

χαίρε, ότι εγένου του Χριστού θεία κλίνη.

Χαίρε, Σιών της άνω, ανάκτησις· 

χαίρε πιστών, βεβαία ανάκλησις.

Χαίρε κρατήρ, πλήρης θεολογίας· 

χαίρε λυτήρ, πάσης αμφιλογίας.

Χαίρε Μνήμα τρισόλβιον.

Δύναμίν σου την θείαν Ιωσήφ κεκτημένος απέβαλε τον φόβον Εβραίων. Και Σταυρού το σώμα το σον καθελών, συν τω Νικοδήμω σμυρναλόη Χριστέ ήλειψε. Μεθ’ ου σεπτώς κηδεύσας σε, έψαλλεν εν πόθω·

Αλληλούϊα.

Έχουσα η Παρθένος, εν ψυχή την ρομφαίαν της λύπης, Συμεών ως προέφη, τω τάφω του Υιού παρεστώσα γοερώς έκλαιε, και τούτον καταβρέχουσα τοις δάκρυσιν, επεβόα ταύτα·

Χαίρε, δι’ ου η χαρά προήλθε· 

χαίρε, δι’ ου η φθορά παρήλθε.

Χαίρε, ευσεβών βάσις τε και στήριγμα· 

χαίρε, δυσσεβών πτώσις τε και σύντριμμα.

Χαίρε Τάφε παμμακάριστε, του Υιού μου του Χριστού· 

χαίρε θάλαμε τερπνότατε, του Νυμφίου νοητού.

Χαίρε, και γαρ συνέσχες τον συνέχοντα πάντα· 

χαίρε, ου γαρ κατέσχες τον συνέχοντα πάντα.

Χαίρε αστήρ, εκφαίνων τον ήλιον· 

χαίρε φωστήρ, αυγάζων υφήλιον.

Χαίρε πυρός απροσίτου, δοχείον· 

χαίρε φωτός ανεσπέρου, ταμείον.

Χαίρε Μνήμα τρισόλβιον.

Ζάλην έχουσαι λύπης μυροφόροι γυναίκες, ουκ ήθελον του τάφου αποστήναι. Την χαράν γαρ εν εαυτώ έκρυπτε, διο και παννύχιον συνθρηνεί τη μητρί του Ιησού έσπευδον, αλλ’ ίνα κατά νόμον σαββατίσωσιν, υπέστρεψαν βοώσαι ούτως·

Αλληλούϊα.

Ήκουσαν χριστοκτόνοι, σου Χριστέ προειπόντος αυτοίς, ως εκ νεκρών εγερθήση, και δραμόντες προς Πιλάτον, ήτησαν σον Τάφον σφραγισθήναι, και τη κουστωδία τηρηθήναι, αλλ’ ημείς τούτω παριστάμενοι, εκβοώμεν πόθω·

Χαίρε, το μείζον προσκυνημάτων· 

χαίρε, το βλύζον ρείθρα θαυμάτων.

Χαίρε κλονουμένων, ακλόνητον έρεισμα· 

χαίρε Εκκλησίας, το άσειστον έδρασμα.

Χαίρε κράτος της θεότητος, απαστράψαν υπό γην· 

χαίρε πλήρωμ’ αγιότητος, αγιάσαν πάσαν γην.

Χαίρε, τους κοπιώντας αγίους, ο στηρίζων· 

χαίρε, πεφορτισμένους πιστούς, ανακουφίζων.

Χαίρε, δι’ ου Εβραίοι εξώσθησαν· 

χαίρε, δι’ ου έθνη εκληρώθησαν.

Χαίρε, του άδου ήττα και πικρία· 

χαίρε, των βροτών πάντων σωτηρία.

Χαίρε Μνήμα τρισόλβιον.

Θεομάχοι οφθέντες, χριστοκτόνοι υπήρξαν τω φθόνω οι λαοί των Εβραίων. Οι και σφραγίσαντες τον Τάφον, κύκλω σε κουστωδία ως νεκρόν εφύλαττον, και πλάνον εδυσφήμουν σε μακρόθυμε, μη συνέντες λέγειν·

Αλληλούϊα.

Ίδον φως οι τηρούντες, ουρανόθεν αστράψαν, αρρήτως εν τω Τάφω Κυρίου. Και τον λίθον εκ τούτου σεισμώ αποκυλισθέντα θεασάμενοι, εξέστησαν και έφριξαν ως νεκροί γενόμενοι. Τω δε Τάφω Κεντηρίων έφη·

Χαίρε, η δόξα των σωζομένων· 

χαίρε, ελπίς των απηλπισμένων.

Χαίρε, χριστωνύμου λαού το κραταίωμα· 

χαίρε, πενομένων ακένωτον δώρημα.

Χαίρε ότι εγκατώκισται, η θεότης επί σοι· 

χαίρε ότι εγκαλλώπισται, της Σιών βάρις εν σοι.

Χαίρε ο πάντα, ρύπον εκ ψυχών αποπλύνων· 

χαίρε ο πάντα, βέλη του εχθρού απαμβλύνων.

Χαίρε, δι’ ου ελύθη κατάκρισις· 

χαίρε, δι’ ου εδείχθη ανάστασις.

Χαίρε, εν ω ευσεβείς βεβαιούνται· 

χαίρε, εν ω δυσσεβείς καθαιρούνται.

Χαίρε Μνήμα τρισόλβιον.

Κήρυκες γεγονότες οι τηρούντες τον Τάφον, υπέστρεψαν εις πόλιν αγίαν, απαγγέλλοντες τρανώς Ιουδαίοι άπασιν, άπερ εν τω Τάφω εναργή είδον θαύματα, αλλ’ αυτοί κενά πάλιν φθόνω εμελέτησαν, και ου συνήκαν λέγειν·

Αλληλούϊα.

Λάμψας από του Τάφου φωτισμόν ευφροσύνης, εδίωξας το σκότος της λύπης. Και γαρ αναστάς τριήμερος, παν Σώτερ από γης αφείλες δάκρυον, ημείς δ’ οι φωτισθέντες τω σω Τάφω χαρμοσύνως εκβοώμεν ταύτα·

Χαίρε χαρά, γένους των ανθρώπων· 

χαίρε φθορά, εχθρών πολυτρόπων.

Χαίρε των εν νόσοις, ίαμα σωτήριον· 

χαίρε των εν άδου ψυχών, ιλαστήριον.

Χαίρε σοι γαρ ενεδύθημεν, γυμνωθέντες τω Αδάμ· 

χαίρε σοι γαρ ηφθαρτίσθημεν, νεκρωθέντες τω Σατάν.

Χαίρε, ον περ το κήτος Ιωνά, εικονίζει· 

χαίρε, ον περ ο λάκκος Ιωσήφ, σαφηνίζει.

Χαίρε χωλών, σφυρά ανορθούμενος· 

χαίρε καλών, πλημμύραν δωρούμενος.

Χαίρε, πληρών ευσεβείς ευωδίας· 

χαίρε, ζωγρών δυσσεβείς εξ αγνοίας.

Χαίρε Μνήμα τρισόλβιον.

Μάτην οι των Εβραίων εμελέτησαν δήμοι, την έγερσιν Χριστού αθετήσαι. Ει γαρ και ικανά τοις στρατιώταις έδωκαν αργύρια, αλλ’ ο Λογγίνος ταύτην τρανώς εκήρυττεν, αφόβως κράζων·

Αλληλούϊα.

Νέαν έδειξεν χάριν, αναστάς εκ του Τάφου, Χριστός ημίν τοις υπ’ αυτού φωτισθείσι, νεκρών προσδοκάν ανάστασιν, ζωήν τ’ αιώνος μέλλοντος, και φως άληκτον. Ου περ τον Τάφον βλέποντες, εν πόθω μελωδούμεν ούτω·

Χαίρε, ανάστασις πεπτωκότων· 

χαίρε, η άφεσις επταικότων.

Χαίρε ο πηγάζων, πάσι την ευσέβειαν· 

χαίρε ο σκεδάζων, εθνών την δυσσέβειαν.

Χαίρε ότι εμπιπλώμεθα, εν σοι πάσιν αγαθοίς· 

χαίρε ότι ποτιζόμεθα, των χειμάρρων σης τρυφής.

Χαίρε ον εικονίζει, η σεπτή κολυμβήθρα· 

χαίρε ου περ εκβλύζει, των χαρίτων τα ρείθρα.

Χαίρε, εν ω ετάφη αθάνατος· 

χαίρε, δι’ ου ηλάθη ο θάνατος.

Χαίρε, δι’ ου φωταυγείται η κτίσις· 

χαίρε, δι’ ου προσκυνείται ο ρύστης.

Χαίρε Μνήμα τρισόλβιον.

Ξένον θαύμα ιδούσαι, εξενίζοντο λίαν πρωί αι Μυροφόροι ελθούσαι, ο γαρ προς τη θύρα ων του Τάφου μέγας σφόδρα λίθος, τω φρικτώ σεισμώ αποκεκύλισται. Άγγελος δ’ εν τούτω επεκάθητο, ταύταις βοών το·

Αλληλούϊα.

Όλος χαρά υπάρχων, και πηγή ευφροσύνης, το· Χαίρετε Μυροφόροι, έφης. Αι δε τους σους παναχράντους πόδας κρατήσασαι, σεπτώς εν δάκρυσιν ησπάζοντο, και πόθω προς τον Τάφον είπον·

Χαίρε, παράκλησις των πενθούντων· 

χαίρε, η ρώσις των ασθενούντων.

Χαίρε Αποστόλων, παγκόσμιον κήρυγμα· 

χαίρε υμνογράφων, φωτισμός και στήριγμα.

Χαίρε, ότι την Ανάστασιν του Χριστού διατρανοίς· 

χαίρε, ότι την κατάπτωσιν του Αδάμ επανορθοίς.

Χαίρε των απιστούντων, ο ταχύ αναιρέτης· 

χαίρε των δυσπιστούντων, ο γλυκύς οδηγέτης.

Χαίρε, εν ω ευσεβείς αγείρονται· 

χαίρε, δι’ ου και νεκροί εγείρονται.

Χαίρε χαρά, υλικών και αΰλων· 

χαίρε αρά, εθνικών και βεβήλων.

Χαίρε Μνήμα τρισόλβιον.

Πάσα τάξις Αγγέλων κατεπλάγη ιδούσα σε Σώτερ, εν τω Τάφω υπνούντα. Τη δε τρίτη ημέρα αναστάντα θεοπρεπώς βλέψασα, βροτοίς τε τον παράδεισον ανθ’ άδου δωρησάμενον, έψαλλε βοώσα·

Αλληλούϊα.

Ρήματα των εν Τάφω καθημένων Αγγέλων ακούσασαι Μυροφόροι κόραι, ως Τάφου εξανέστης λεγόντων, άπασαι Σωτήρ, χαράς επλήσθησαν, και τούτω προσεφώνουν πόθω·

Χαίρε, το κύδος θεολογίας· 

χαίρε, ο πλούτος Σιών αγίας.

Χαίρε, των Αγγέλων θαύμα πολυΰμνητον· 

χαίρε, των δαιμόνων τραύμα πολυθρήνητον.

Χαίρε σάλπιγξ εκτρανώσασα, ευσεβείας την ισχύν· 

χαίρε θάλασσα ποντίσασα, ασεβείας την πληθύν.

Χαίρε, ον περ τα στίφη των Αγγέλων κυκλούσι· 

χαίρε, ον περ τα πλήθη των βροτών προσκυνούσι.

Χαίρε, δι’ ου ο πεσών ανίσταται· 

χαίρε, εν ω η Άγαρ εξίσταται.

Χαίρε λυτήρ, των δεινών παθημάτων· 

χαίρε δοτήρ, θεϊκών χαρισμάτων.

Χαίρε Μνήμα τρισόλβιον.

Σώσαι θέλων εξ άδου των ανθρώπων το γένος, κατήλθες τη ψυχή μέχρι τούτου. Και τα μεν καταχθόνια, τη αστραπή της σης θεότητος, φωτός επλήσθησαν, οι δε ρυσθέντες άπαντες συν Προφήταις και Δικαίοις έψαλλον, βοώντες ούτως·

Αλληλούϊα.

Τάφω ο Ιωάννης, συν τω Πέτρω δρομαίοι επέστησαν πρωί εν σκοτία, και δια του εν αυτώ θείου φωτός ιδόντες τα οθόνια, και το σουδάριον χωρίς τούτων, ένδον κείμενα, χαράς πολλής επλήσθησαν θαυμάσαντες, και προς τούτον είπον·

Χαίρε, ψυχράς καρδίας θερμαίνων· 

χαίρε, οδούς πιστοίς υπεμφαίνων.

Χαίρε, ο πληρώσας φωτός θείου σύμπαντα· 

χαίρε, ο τρανώσας ευσεβείας τα σήμαντρα.

Χαίρε έσοπτρον ουράνιον, θείον φως αντανακλών· 

χαίρε γνώσιν ο δωρούμενος, γνώσεων θεαρχικών.

Χαίρε ο διανοίας, των εν σκότει φωτίζων· 

χαίρε ο τας καρδίας, των εν δίψει δροσίζων.

Χαίρε, δι’ ου πάντα εκαινίσθησαν· 

χαίρε, δι’ ου τύποι κατηργήθησαν.

Χαίρε, εν ω εμωράνθη σοφία· 

χαίρε, εν ω εσοφίσθη μωρία.

Χαίρε Μνήμα τρισόλβιον.

Ύμνον όρθου βαθέος σοι ορθρίζοντες Σώτερ, προσφέρομεν θερμώς αντί μύρων, προσκυνούντες φόβω σου τον ζωηφόρον Τάφον, βασιλεύ Άγιε, ον έδειξας ημίν πηγήν, Λόγε, χαρίτων σου, τοις σοι βοώσιν·

Αλληλούϊα.

Φωτοφόρον σον Τάφον, υπέρ ήλιον Σώτερ, ανατείλαντα γήθεν, ιδούσα εν χαρά η Ελένη, πεσούσα προσεκύνησε πόθω, και θάμβους πλησθείσα σε ανύμνει, εκβοώσα προς τον Τάφον ταύτα·

Χαίρε, χαρά και ελπίς του κόσμου· 

χαίρε, το φως ψυχής και νοός μου.

Χαίρε ορθοδόξων βασιλέων, καύχημα· 

χαίρε Πατριαρχών ευσεβών, στεφάνωμα.

Χαίρε ότι σε κηρύττουσιν, ευσεβείς αρχιερείς· 

χαίρε ότι σε δοξάζουσιν, ευλαβώς οι ιερείς.

Χαίρε, κανών και τύπος αρετής μοναζόντων· 

χαίρε, σκέπη και τύπος των εις σε προστρεχόντων.

Χαίρε στρατού πιστού, το περίφραγμα· 

χαίρε ημών πάντων, το επίγραμμα.

Χαίρε νοητής αμπέλου, το μνήμα· 

χαίρε της αυτής, πολύκαρπον κλήμα.

Χαίρε Μνήμα τρισόλβιον.

Χαίρουσα τη ευρέσει σου, ω πάντιμε Τάφε, η θεία βασιλίς η Ελένη, περικαλλή μέγιστον ναόν περί σε ανωκοδόμησεν, ημείς δ’ αεί κυκλούντές σε, τω εν σοι ταφέντι μέλπομεν·

Αλληλούϊα.

Ψάλλοντες γηθοσύνως, ανυμνούμέν σε πόθω, ω Τάφε του Χριστού φωτοδότα, ο γαρ τω παντί αχώρητος θεάνθρωπος Κύριος, εν σοι ταφείς τριήμερος, ηγίασεν, εδόξασε, και άπαντας εδίδαξεν εκβοάν σοι ούτω·

Χαίρε, αρρήτου βουλής το πέρας· 

χαίρε, αήττητον πιστών κέρας.

Χαίρε θεολόγων κλεινών, η προκήρυξις· 

χαίρε διδασκάλων σεπτών, η κατήχησις.

Χαίρε, ότι ο αχώρητος εχωρήθη ένδον σου· 

χαίρε, ότι και τριήμερος εξανέστη από σου.

Χαίρε θεογνωσίας ποταμούς, ο εκχέων· 

χαίρε θεοσεβείας τας πηγάς, ο προχέων.

Χαίρε λαώ εν βαρεί, αινούμενος· 

χαίρε πιστώ ιερεί, υμνούμενος.

Χαίρε, πιστοίς κλείσας άδου το χάσμα· 

χαίρε, αυτοίς γεγονώς καινόν άσμα.

Χαίρε Μνήμα τρισόλβιον.

Ω Θεού Θεέ Λόγε, ο αχώρητος φύσει εν πάση Ζωοδότα, τη κτίσει, πως τούτω εχωρήθη τω Τάφω; (εκ γ’) Αλλ’ ουν τας λιτάς ημών πρόσδεξαι εύσπλαγχνε και αιωνίου λύτρωσαι κολάσεως τους σοι βοώντας· 

Αλληλούϊα.

***

1.Εις το ιερόν Κουβούκλιον του Παναγίου Τάφου.

Διάταξις της ιεράς λιτανείας.

Συναχθέντων των ευλαβεστάτων προσκυνητών εν τω πανιέρω Ναώ της Αναστάσεως, και κατασπαζομένων τον Ζωοδόχον του Κυρίου ημών Τάφον, ο μεν κανδηλάπτης διανέμει ανά εν κηρίον εις έκαστον τούτων, οι δε χοροί ιστάμενοι έμπροσθεν του ιερού Κουβουκλίου, ψάλλουσι τα ακόλουθα αναστάσιμα τροπάρια.

Ήχος α’.

Κυκλώσατε λαοί Σιών, και περιλάβετε αυτήν, και δότε δόξαν εν αυτή τω αναστάντι εκ νεκρών, ότι αυτός εστιν ο Θεός ημών, ο λυτρωσάμενος ημάς εκ των ανομιών ημών.

Τω Ζωοδόχω σου Τάφω παρεστώτες οι ανάξιοι, δοξολογίαν προσφέρομεν τη αφάτω σου ευσπλαγχνία, Χριστέ ο Θεός ημών, ότι Σταυρόν κατεδέξω και θάνατον αναμάρτητε, ίνα τω κόσμω δωρήση την ανάστασιν, ως φιλάνθρωπος.

Τον Τάφον σου Σωτήρ, στρατιώται τηρούντες, νεκροί τη αστραπή του οφθέντος Αγγέλου εγένοντο κηρύττοντος, γυναιξί την Ανάστασιν. Σε δοξάζομεν, τον της φθοράς καθαιρέτην, σοι προσπίπτομεν, τω αναστάντι εκ Τάφου, και μόνω Θεώ ημών.

Ήχος β’.

Χαίρετε λαοί και αγαλλιάσθε. Άγγελος εκάθισεν εις τον λίθον του μνήματος. Αυτός ημάς ευηγγελίσατο ειπών· Χριστός ανέστη εκ νεκρών, ο Σωτήρ του κόσμου, και επλήρωσε τα σύμπαντα ευωδίας. Χαίρετε λαοί και αγαλλιάσθε.

Έρραναν μύρα μετά δακρύων επί το μνήμα σου αι γυναίκες, και επλήσθη χαράς το στόμα αυτών, εν τω λέγειν· Ανέστη ο Κύριος.

Αινεσάτωσαν έθνη και λαοί, Χριστόν τον Θεόν ημών, τον εκουσίως δι’ ημάς Σταυρόν υπομείναντα, και εν τω άδη τριημερεύσαντα. Και προσκυνησάτωσαν αυτού την εκ νεκρών ανάστασιν, δι’ ης πεφώτισται πάντα του κόσμου τα πέρατα.

Ήχος δ’. Εν τη καμίνω αβραμιαίοι.

Ως ζωηφόρος, ως παραδείσου ωραιότερος όντως, και παστάδος πάσης βασιλικής αναδέδεικται λαμπρότερος, Χριστέ ο τάφος σου, η πηγή της ημών αναστάσεως.

Ήχος πλ. β’.

Όλβιος τάφος, εν εαυτώ γαρ δεξάμενος ως υπνούντα τον Δημιουργόν, ζωής θυσαυρός θείος αναδέδεικται, εις σωτηρίαν ημών των μελωδούντων· Λυτρωτά, ο Θεός ευλογητός ει.

Τριήμερος ανέστης Χριστέ, εκ τάφου καθώς γέγραπται, συνεγείρας τον προπάτορα ημών, διο σε και δοξάζει το γένος των ανθρώπων, και ανυμνεί σου την ανάστασιν.

Ήχος βαρύς.

Ανέστη Χριστός εκ νεκρών, λύσας θανάτου τα δεσμά, ευαγγελίζου γη χαράν μεγάλην. Αινείτε ουρανοί Θεού την δόξαν.

Ανάστασιν Χριστού θεασάμενοι, προσκυνήσωμεν Άγιον Κύριον Ιησούν, τον μόνον αναμάρτητον.

Χριστού την ανάστασιν προσκυνούντες, ου παυόμεθα. Αυτός γαρ ημάς έσωσεν εκ των ανομιών ημών, Άγιος, Κύριος Ιησούς, ο δείξας την Ανάστασιν.

Ήχος πλ. δ’.

Χαίρε Σιών Αγία, Μήτηρ των Εκκλησιών, Θεού κατοικητήριον, συ γαρ εδέξω πρώτη, άφεσιν αμαρτιών, δια της Αναστάσεως.

Αναστάς εκ του Τάφου ως αληθώς, ταις οσίαις προσέταξας γυναιξί, κηρύξαι την έγερσιν, Αποστόλοις ως γέγραπται, και δρομαίος ο Πέτρος επέστη τω μνήματι, και το φως εν τω τάφω ορών κατεπλήττετο, όθεν και κατείδε τα οθόνια μόνα. Ουδείς γαρ βλέπειν δύναται εν νυκτί τα προκείμενα, και πιστεύσας εβόησε· Δόξα σοι Χριστέ ο Θεός, ότι σώζεις άπαντας Σωτήρ ημών, του Πατρός γαρ υπάρχεις απαύγασμα.

Εντεύθεν δε του Ιερέως και Διακόνου προπορευομένων μετά της συνήθους ιερατικής στολής, μεταβαίνομεν εις το Ιερόν Προσκύνημα, το επονομαζόμενον Μη μου άπτου, ψάλλοντες το ακόλουθον Μεγαλυνάριον.

Μεγαλυνάριον.

Μαγδαληνή Μαρία, προσέδραμε τω τάφω, και τον Χριστόν ιδούσα, ως κηπουρόν ηρώτα.

Εξαποστειλάριον.

Δύω Αγγέλους βλέψασα ένδοθεν του μνημείου, Μαρία εξεπλήττετο, και Χριστόν αγνοούσα, ως κηπουρόν επηρώτα· Κύριε, που το σώμα του Ιησού μου τέθεικας; Κλήσει δε τούτον γνούσα είναι αυτόν τον Σωτήρα, ήκουσε μη μου άπτου· προς τον Πατέρα άπειμι, ειπέ τοις αδελφοίς μου.

Εν τω πορεύεσθαι ημάς λιτανεύοντας εις το Παρεκκλήσιον της μαστιγώσεως του Κυρίου ημών.

Τροπάρια εις ήχον πλ. β’. Κατ’ αλφάβητον. Την τιμιωτέραν.

Άνω σε εν θρόνω μετά Πατρός, και κάτω εν στύλω μαστιγούμενόν σε σαρκί, η κτίσις ορώσα διεδονείτο φόβω, δοξάζουσα την θείαν σου συγκατάβασιν.

Δόξα σοι ο Θεός ημών, δόξα σοι.

Βάθει σων κριμάτων νώτον τον σον, εις μάστιγας Σώτερ, εκών δέδωκας αγαθέ, τον Αδάμ και Εύαν, μαστίγων όπως λύσης, εν φόβω ανυμνούντας την ευσπλαγχνίαν σου.

Δόξα Πατρί.

Γυμνός εν τω στύλω ο πάσαν γην, άνθεσι κοσμήσας, εμαστίχθης υπέρ ων πριν, πληγαίς της Αιγύπτου, εμάστιξας γην Σώτερ. Δοξάζομεν την θείαν, μακροθυμίαν σου.

Και νυν.

Δήμον των Εβραίων το πριν πυρός, στύλω και νεφέλη, οδηγήσας νυν υπ’ αυτών, προσδεθείς τω στύλω, τον νώτον φραγγελούσαι. Δόξα Χριστέ τη άκρα, φιλανθρωπία σου.

Και θυμιά μεν ο Ιερεύς· ο δε Διάκονος λέγει τας επομένας αιτήσεις.

Ελέησον ημάς ο Θεός κατά το μέγα έλεός σου, δεόμεθά σου, επάκουσον και ελέησον.

Έτι δεόμεθα υπέρ των ευσεβών και ορθοδόξων Χριστιανών.

Έτι δεόμεθα υπέρ του Πατρός και Πατριάρχου ημών... (δείνος).

Έτι δεόμεθα υπέρ των αδελφών ημών, Αρχιερέων, Ιερέων, Ιερομονάχων, Ιεροδιακόνων και Μοναχών, και πάσης της εν Χριστώ ημών αδελφότητος.

Έτι δεόμεθα υπέρ ελέους ζωής, ειρήνης, υγείας, σωτηρίας, κατευοδώσεως και αφέσεως των αμαρτιών των δούλων του Θεού..., πάντων των ευσεβών και ορθοδόξων προσκυνητών, επιτρόπων τε και συνδρομητών του παναγίου και ζωοδόχου Τάφου.

Έτι δεόμεθα και υπέρ των αδελφών ημών, των εν ταις διακονίαις και εν αποδημίαις όντων, και υπέρ πάντων των ελεούντων, ελεησάντων, διακονούντων τε και διακονησάντων ημίν εν τη Αγία Μονή ταύτη.

Ο Ιερεύς· Ότι ελεήμων και φιλάνθρωπος...

Ειρήνη πάσι.

Ο διάκονος· Τας κεφαλάς ημών τω Κυρίω κλίνατε.

Και ο Ιερεύς εκφώνως, την ευχήν ταύτην:

Κύριε Ιησού Χριστέ, μονογενές Υιέ και Λόγε του Θεού, υπεράγαθε, πολυεύσπλαγχνε, δόξα τη υπέρ νουν συγκαταβάσει σου, δόξα τη άκρα ευσπλαγχνία σου, δόξα τη απείρω φιλανθρωπία σου, δόξα τη αφάτω μακροθυμία σου, ημείς γαρ εσμέν οι παραβάται, και συ ο αναμάρτητος Πιλάτω κέκρισαι, ημείς εσμέν οι πταίσται, και συ ο δίκαιος κατακέκρισαι, ημείς εσμέν οι υπεύθυνοι, και συ ο ανεύθυνος τω στύλω δεθείς μεμαστίγωσαι. Ω αφάτου χρηστότητος, ω ανεικάστου φιλανθρωπίας, ο μώτοις χερουβικοίς εποχούμενος, τον νώτον φραγγελούται, ο πληγαίς την Αίγυπτον μαστίξας, μάστιγας δέχεται. Αλλ’ ω υπεράγαθε Κύριε, ο δι’ ημάς υποστάς μάστιγας, απόστησον αφ’ ημών τας του εχθρού μάστιγας, και τοις οικτιρμοίς σου επίσκεψαι, ο τραυματισθείς υπέρ ημών, τα τραύματα των ψυχών ίασαι, ο παθών υπέρ ημών, των ψυχοφθόρων παθών ημάς ελευθέρωσον, ίνα σε τον απαθή τη θεότητι ευγνωμόνως δοξάζωμεν εις τους αιώνας. Αμήν.

Είτα, εκείθεν απερχόμενοι εις το Παρεκκλήσιον των Κλαπών, και της Θεοτόκου, ψάλλομεν τα έμπροσθεν Τροπάρια.

Εις ήχον πλ. β’. Την τιμιωτέραν.

Εκών ανεξίκακε Ιησού, πάθος κατεδέξω, την απάθειαν τοις βροτοίς, παρέχων Υιέ μου, τοις πίστει προσκυνούσι, και πόθω ανυμνούσι την ευσπλαγχνία σου.

Ζοφωθείς τας όψεις φθόνω δεινώ, Εβραίων ο δήμος, σε την του κόσμου σπεύδει ζωήν, ζωής του στερήσαι, μακρόθυμε Υιέ μου, αλλ’ ανυμνώ σου πόθω τη συγκατάβασιν.

Εις το· Η λιποθυμία της Θεοτόκου.

Εις ήχον πλ. β’. Την τιμιωτέραν.

Ήκεις προς το πάθος εκών Υιέ, ίνα παθών ρύση, τον Αδάμ και τους εξ Αδάμ, και μετά ανόμων, οικτίρμον ελογίσθης, όπως της ανομίας σώσης τον άνθρωπον.

Δόξα σοι ο Θεός ημών, δόξα σοι.

Θρήνοις συνεκόπτετο η Αγνή, Μήτηρ σου ορώσα, εκουσίως ω Λυτρωτά, προς το πάθος μολούντα, ως άκακον αρνίον, αυτής ταις ικεσίαις παθών με λύτρωσαι.

Και θυμιά ο Ιερεύς. Είτα ο Διάκονος τας συνήθεις αιτήσεις ως προδεδήλωται, και ο Ιερεύς την ευχήν ταύτην εκφώνως.

Άσπιλε, αμόλυντε, άφθορε, άχραντε, αμίαντε, πανακήρατε, θεόνυμφε, Θεοτόκε, Μαριάμ αειπάρθενε, Δέσποινα του κόσμου, και ελπίς ημών, επίβλεψον εφ’ ημάς τους αμαρτωλούς εν τη ώρα ταύτη, και ον εξ αγνών σου αιμάτων απειράνδρως εκυοφόρησας Ιησούν Χριστόν, ίλεως ημίν απέργασαι ταις μητρικαίς σου δεήσεσιν, η τούτον κατιδούσα κατάκριτον, και τη ρομφαία της λύπης την καρδίαν τρωθείσα, τρώσον ημών τας ψυχάς τω θείω πόθω, η επί τοις δεσμοίς αυτού και ονειδισμοίς πικρώς δακρύσασα, δάκρυα κατανύξεως ημίν δώρησαι, η επί τη εκουσίω αυτού απαγωγή προς τον θάνατον τη ψυχή υπεραλγήσασα, των αλγεινών της ατιμίας παθών ημάς ελευθέρωσον, ίνα σε δοξάζωμεν την αληθώς δεδοξασμένην εις τους αιώνας. Αμήν.

Απερχόμενοι δε εις το του Αγίου Λογγίνου Παρεκκλήσιον, ψάλλομεν τα Τροπάρια ως έμπροσθεν. Εις ήχον πλ. β’. Την τιμιωτέραν.

Ιδών ο Λογγίνος τα εν τω σω, πάθει γεγονότα, φρικτά λίαν και θαυμαστά, Θεού σε επέγνω, Υιόν εν αληθεία, τρανώς τε ωμολόγει, ανακηρύττων σε.

Δόξα σοι ο Θεός, ημών δόξα σοι.

Κρεμάμενον ήλιος εν Σταυρώ, ήλιε της δόξης, καθορών σε κρύπτει το φως, και όλον φωτίζει, φωτί θεογνωσίας, Λογγίνον σε ειδέναι Θεόν και άνθρωπον.

Δόξα.

Λογγίνου την κάραν Εβραίοι πριν, υπέρ σου Χριστέ μου, εκτεμόντες οι δολεροί, έκρυψαν κοπρία, γυνή τυφλή δε ταύτην, ανέβλεψεν ευρούσα και σε δοξάζουσα.

Και νυν.

Μακρόθυμε Σώτερ Υιέ Θεού, ο θείον Λογγίνον, κατιδόντα σε εν Σταυρώ, φωτίσας οικτίρμον, προς σην θεογνωσίαν, και ημάς ταις πρεσβείαις εκείνου φώτισον.

Και θυμιά ο Ιερεύς. Είτα ο Διάκονος τας συνήθεις αιτήσεις ως προδεδήλωται, και ο Ιερεύς την ευχήν ταύτην εκφώνως.

Χριστέ ο Θεός ημών, η των ανθρώπων υπεργλυκυτάτη αγάπη, το φως, η οδός, η ζωή, και σωτηρία ημών , ευχαριστούμέν σου τω απείρω ελέει, και τη αφάτω σου ευπσλαγχνία και χρηστότητι, δι’ α τον σταυρικόν είλου θάνατον, ζωώσαι θέλων ημάς τους θανέντας αθάνατε. Και νυν πολυεύσπλαγχνε Κύριε, απορούντες ημείς οι ανάξιοι δούλοι σου ύμνων ανταξίων τη ση αγαθότητι, την επί του Σταυρού ομολογίαν του δικαίου Λογγίνου προσφέρομέν σοι λέγοντες· Αληθώς Θεού Υιός ει συ. Συ ει Κύριε ο Υιός και Λόγος του Θεού και Θεός, συ ει ο βασιλεύς του παντός. Συ ει ο βασιλεύς των βασιλευόντων, και Κύριος των κυριευόντων. Συ ει ο Ποιμήν ο καλός, ο το απολωλός πρόβατον αναζητήσας και ευρών, και επί των ώμων αναλαβών, και Πατρί σου τω ανάρχω προσαγαγών. Συ ουν ο υπό πάντων και εν πάσι και δια πάντα δεδοξασμένος Κύριος, αξίωσον τους ταπεινούς ημάς και αναξίους ανυμνείν και δοξάζειν σε πάντοτε. Συ ο μόνος καθαρός και ακήρατος, καθάρισον ημάς από παντός μολυσμού σαρκός και πνεύματος. Συ, ο υπέρ της αθανασίας των ανθρώπων εκουσίως πιών το ποτήριον του θανάτου, πότισον ημάς οίνον κατανύξεως, και των πλημμελημάτων ημών την άφεσιν δώρησαι, πρεσβείαις της Αειπαρθένου σου Μητρός, του Αγίου Μεγαλομάρτυρος Λογγίνου του εκατοντάρχου, και πάντων σου των Αγίων. Αμήν.

Απερχόμενοι δε εις το Παρεκκλήσιον του διαμερισμού των ιματίων του Χριστού, ψάλλομεν τα Τροπάρια, ως έμπροσθεν φαίνονται. Εις ήχον πλ. β’. Την τιμιωτέρα.

Ναού καταπέτασμα Ιησού, διχή εμερίσθη μεριζόντων στρατιωτών, τα ιμάτιά σου, δηλούν ως γη εν πάση, Εβραίοι μερισθήσονται ως παράνομοι.

Δόξα σοι ο Θεός ημών, δόξα σοι.

Ξένως στρατιώται Σώτερ τον σον, άρραφον χιτώνα, τον και άνωθεν υφαντόν, ουκ έσχισαν όλως, αλλ’ έλαχον οικτίρμον, ίν’ η Γραφή καν τούτω, των Προφητών πληρωθή.

Δόξα.

Οι πριν κληρωσάμενοι Λυτρωτά, της επαγγελίας την γην ταύτην, αχάριστοι ιμάτιά τε τάλλα, διεμερίσαντό σου, και τω ιματισμώ σου κλήρον επέθηκαν.

Και νυν.

Πάσαν πονηρίας υπερβολήν, ειργάσαντο Σώτερ, οι παράνομοι κατά Σου, εξευτελίσαι, δε σε θέλοντες έτι μάλλον, και τα ιμάτιά σου διεμερίσαντο.

Και θυμιά ο Ιερεύς. Είτα ο Διάκονος τας συνήθεις αιτήσεις ως προδεδήλωται, και ο Ιερεύς την ευχήν ταύτην εκφώνως.

Βασιλεύ Άγιε, εύσπλαγχνε και πολυέλεε, Υιέ και Λόγε του Θεού του ζώντος, Κύριε ημών Ιησού Χριστέ, δόξα τη περί ημάς οικονομία σου, δόξα τη άκρα ευσπλαγχνία σου. Συ γαρ Κύριε, υπέρ του κόσμου παθείν ελόμενος, εγυμνώθης υπό των στρατιωτών, ο πάσαν την γην ενδύων τοις άνθεσι, σου και τα ιμάτια επί του τόπου οι στρατιώται διεμερίσαντο, του πριν τοις Εβραίοις της επαγγελίας την γην ταύτην διαμερίσαντος. Και οι των σων μεγάλων δωρεών και χαρίτων κληρονόμοι γενόμενοι, κλήρον έβαλον επί τον σον άνωθεν υφαντόν χιτώνα, οι αχάριστοι και αγνώμονες. Αλλ’ ανεξίκακε Κύριε, ο δι’ ημάς γυμνωθήναι και γυμνός επί Σταυρού παγήναι καταδεξάμενος, ένδυσον ημάς στολήν σωτηριας, αμφίασον ημάς τον εκ της θείας σου χάριτος άνωθεν υφαντόν χιτώνα, και της σης βασιλείας κληρονόμους ανάδειξον, ίνα σε ανυμνώμεν ευγνωμόνως, και δοξολογώμεν ευχαρίστως εις τους αιώνας.

Απερχόμενοι δε εις τον ναόν των θεοστέπτων Βασιλέων, κακείθεν εις το Άγιον Σπήλαιον της ευρέσεως του Τιμίου Σταυρού, ψάλλομεν τα Τροπάρια, ως έμπροσθεν φαίνονται. Εις ήχον πλ. β’. Την τιμιωτέρα.

Ρώμην την εξ ύψους αναλαβών, πάλαι Κωνσταντίνος, ο θεόστεπτος Βασιλεύς, την Αυτού Μητέρα, εκπέμπει μετά πόθου, σπουδή αναζητήσαι τον του Κυρίου Σταυρόν.

Δόξα σοι ο Θεός ημών, δόξα σοι.

Σου τον ζωηφόρον Χριστέ Σταυρόν, ον πάλαι Εβραίοι φθόνω έκρυψαν εν τη γη, ευρούσα η θεία, και βασιλίς Ελένη, εν τω σπηλαίω τούτω πόθω ησπάζετο.

Δόξα.

Το σπήλαιον τούτο Σώτερ Χριστέ, όλβιον εδείχθη, ως δεξάμενον εαυτώ, τον θείον Σταυρόν σου, ον παράνομος δήμος, Εβραίων πάλαι φθόνω, εν τούτω έκρυψαν.

Και νυν.

Υπό γην εκρύβη ο σος Σταυρός, ήλιος καθάπερ, αλλ’ ανέτειλε τηλαυγώς, δια της Ανάσσης, εκ του σπηλαίου τούτου, ω πίστει παρεστώτες σε μεγαλύνομεν.

Και θυμιά ο Ιερεύς. Είτα ο Διάκονος τας συνήθεις αιτήσεις ως προδεδήλωται, και ο Ιερεύς την ευχήν ταύτην εκφώνως.

Κύριε ημών Ιησού Χριστέ, μονογενές Υιέ και Λόγε του προανάρχου και συναϊδίου σου Πατρός, Βασιλεύ Άγιε, πανοικτίρμον και πολυεύσπλαγχνε, ουν εν τω ονόματι παν γόνυ κάμπτει επουρανίων, επιγείων τε και καταχθονίων, και πάσα γλώσσα εξομολογείται, ότι Κύριος Ιησούς Χριστός, εις δόξαν Θεού Πατρός. Συ Κύριε ο κατά πάντα ομοιωθείς ημίν, πλην της αμαρτίας, και δια του Τιμίου σου Σταυρού το χειρόγραφον των αμαρτιών ημών διαρρήξας, επίβλεψον εφ’ ημάς τους εν τω Αγίω και προσκυνητώ τούτω σπηλαίω παρισταμένους, όπου τον Ζωοποιόν και τίμιόν σου Σταυρόν, οι μεν σταυρωταί σου φθόνω κατέκρυψαν, η δε βασιλίς θεία Ελένη πόθω αναζητήσασα εύρε, και φόβω προσεκύνησεν, επίβλεψον εφ’ ημάς, και ίλεως ημίν γενού Κύριε. Τον βίον ημών επανόρθωσον, τους τρόπους αγάθυνον, τας πράξεις διεύθυνον, κατά των ορατών και αοράτων εχθρών του τιμίου σου Σταυρού ενδυνάμωσον. Ει γαρ ο άρχων του κόσμου τούτου, σου εν Σταυρώ υψωθέντος, έξω, ως είπας, εκβέβληται, αλλά των αυτού παγίδων ρύσαι ημάς, αξίωσον της χαράς εκείνης, ην έσχεν η μακαρία Ελένη, ότι εύρε τον τίμιόν σου και ζωοποιόν Σταυρόν. Δος Κύριε τη εκκλησία σου ομόνοιαν και ενότητα, τοις βασιλεύσι κράτος και ειρήνην, τοις άρχουσιν ομοφροσύνην, και παντί τω λαώ σου βίον ατάραχον και γαλήνιον. Τους δε τον ελαφρόν ζυγόν του Σταυρού σου αναλαβόντας, αξίωσον, Κύριε, ακολουθείν σοι εν αγαθή πολιτεία και βίου σεμνότητι. Και σοι μεν τη οδώ και τη αληθεία υποταγήναι και συσταυρωθήναι, ταις δε του βίου ηδοναίς νεκρωθήναι. Πρεσβείαις της Παναχράντου σου Μητρός, δυνάμει του Τιμίου και ζωοποιού Σου Σταυρού, ικεσίαις των ενδόξων θεοστέπτων μεγάλων βασιλέων Κωνσταντίνου και Ελένης, και πάντων σου των Αγίων. Αμήν.

Απερχόμενοι δε εις το Παρεκκλήσιον του ακανθίνου στεφάνου, ψάλλομεν τα Τροπάρια, ως έμπροσθεν φαίνονται. Εις ήχον πλ. β’. Την τιμιωτέρα.

Φέρων επονείδιστον Ιησού, μακρόθυμε πάθος, την κοκκίνην χλαίναν, Σωτήρ εκών ενεδύθης, ο βασιλεύς Αγγέλων. Δοξάζομεν την άκραν σου συγκατάβασιν.

Δόξα σοι ο Θεός ημών δόξα σοι.

Χλαίναν πορφυράν και εξ ακανθών στέφανον, Σωτήρ μου ενεδύσω ως βασιλεύς, παιζόμενος Λόγε, υπό των παρανόμων, ο των βασιλευόντων Βασιλεύς Ύψιστος.

Δόξα.

Ψευδή καταδέχεται Ιησού, πορφυράν και χλεύην, εμπτυσμούς και κολαφισμούς, κάλαμον ως σκήπτρον, ραπίσματα και τάλλα, ονείδη εκών φέρει, δια τον άνθρωπον.

Και νυν.

Ω της ανοχής σου Υιέ Θεού, και μακροθυμίας, δι’ ην πάθη συ τα φρικτά, υπέστης Σωτήρ μου, δι’ ων τους σε υμνούντας, παθών της ατιμίας πάντας απάλλαξον.

Και θυμιά ο Ιερεύς.

Ο δε Διάκονος· Και υπέρ του καταξιωθήναι ημάς της ακροάσεως του Αγίου Ευαγγελίου.

Ο Ιερεύς· Ειρήνη πάσι. Εκ του κατά Ματθαίον Αγίου Ευαγγελίου το ανάγνωσμα.

Ο Διάκονος· Πρόσχωμεν.

Τω καιρώ εκείνω, οι στρατιώται του ηγεμόνος, παραλαβόντες τον Ιησούν εις το πραιτώριον, συνήγαγον επ’ αυτόν όλην την σπείραν. Και εκδύσαντες αυτόν, περιέθηκαν αυτώ χλαμύδα κοκκίνην, και πλέξαντες στέφανον εξ ακανθών επέθηκαν επί την κεφαλήν αυτού, και κάλαμον επί την δεξιάν αυτού, και γονυπετήσαντες έμπροσθεν αυτού, ενέπαιζον αυτώ λέγοντες· Χαίρε ο βασιλεύς των Ιουδαίων, και εμπτύσαντες εις αυτόν, έλαβον τον κάλαμον και έτυπτον εις την κεφαλήν αυτού. Και ότε ενέπαιξαν αυτώ, εξέδυσαν αυτόν την χλαμύδα, και ενέδυσαν τα ιμάτια αυτού, και απήγαγον αυτόν εις το σταυρώσαι. Εξερχόμενοι δε, εύρον άνθρωπον Κυρηναίον, ονόματι Σίμωνα. Τούτον ηγγάρευσαν ίνα άρη τον Σταυρόν Αυτού.

Δόξα τη μακροθυμία σου Κύριε, δόξα σοι.

Είτα ο Διάκονος τας συνήθεις αιτήσεις ως προδεδήλωται, και ο Ιερεύς την ευχήν ταύτην εκφώνως.

Φιλάνθρωπε, φιλάγαθε, πανάγιε, πολυεύσπλαγχνε Κύριε Ιησού Χριστέ ο Θεός ημών, το ημών αντίλυτρον και το έλεος, η ημών σωτηρία και ανάπλασις, ο δι’ ημάς τους παθητούς πάθος καταδεξάμενος ο απαθής τη θεότητι, ρύσαι ημάς των του εχθρού επηρειών, και απόστρεψον αφ’ ημών της οργής σου τον θυμόν, ο μακροθύμως υπέρ ημών εμπαιγμού φορέσας πορφύραν, ένδυσον ημάς στολήν αφθαρσίας, ο στέφανον εξ ακανθών επί την παναγίαν σου κεφαλήν καταδεξάμενος, η κεφαλή του σώματος της Εκκλησίας, στεφάνωσον ημάς τοις οικτιρμοίς σου, και τον στέφανον του ενιαυτού ευλόγησον, ο κάλαμος ως σκήπτρον επί την δεξιάν σου λαβών, ο Βασιλεύς του παντός, και ημάς τω καλάμω της σης χάριτος εκ του βυθού της ματαιότητος του κόσμου τούτου ανάγαγε, ο εμπτυσμούς, χλεύην τε και κολαφισμούς, δι’ ημάς υπομείνας, πάσης επηρείας και χλεύης του πονηρού ανωτέρους ημάς ανάδειξον. Πρεσβείαις της Παναχράντου και υπεραμώμου σου Μητρός, και πάντων σου των Αγίων. Αμήν.

Απερχόμενοι δε εις τον Πανάγιον και φρικτόν Γολγοθάν, ψάλλομεν τα Τροπάρια, ως έμπροσθεν φαίνονται. Εις ήχον πλ. δ’. Απόστολοι εκ περάτων.

Ανάρχου Πατρός ο Λόγος, και φως το προ των αιώνων, καταυγασθήναι τον νουν μου, θερμώς εκ σου εξαιτούμαι, όπως ισχύσω υμνήσαι, τα πάθη και τον Σταυρόν σου.

Βεβήλοις όπως υπάρξης, άγνωστος γνόφον Χριστέ μου, υπό τους πόδας σου έθου, και σκότος αποκρυφήν σου. γνωστώς δ’ ημείς σε ιδόντες, δοξάζομέν σου τα πάθη.

Γυμνός Χριστέ επί ξύλου, ανήρτησαι Λυτρωτά μου, όπως εμέ επενδύσης, χιτώνα της αφθαρσίας, ον απεδύθην ο τάλας, δι’ ακρασίας της πάλαι.

Διψών Σωτήρ των ανθρώπων, την σωτηρίαν κατήλθες, εν κόσμω των πατρικών σου, μη εκστάς κόλπων ουδόλως, και υποστάς εκών πάθη, παθών ερρύσω τους πάντας.

Επί γης Σώτερ κατήλθες, ίνα εμέ αναγάγης, επί Σταυρού ανυψώθης, όπως εμέ ανυψώσης, και μέχρις άδου κατέβης, ίνα εμέ ανελκύσης.

Ζωώσαι θέλων οικτίρμον, την πάλαι θανατωθείσαν, τη όφεως συμβουλία, παγγενή βρότειον φύσιν, επί Σταυρού θανατούσαι, και ζωήν ταύτην δωρείται.

Η ση θεότης Χριστέ μου, απαθής όλως υπάρχει, ει και Εβραίοι τω φθόνω, κατέκρινάν σε θανάτω, σταυρώσαντές σε αφρόνως, εν τούτω Σώτερ τω τόπω.

Θεού Υιέ Θεέ Λόγε, η κτίσις σε καθορώσα, επί Σταυρού ηπλωμένον, και πάσχοντα υπέρ δούλων, τω φόβω διεκλονείτο, συμπάσχουσά σοι τω Κτίστη.

Ίνα ημάς πλανηθέντες, αναζητήσης οικτίρμον, σαυτόν εκένωσας δούλου, μορφήν λαβών εκουσίως, ευρών δε ήρας επ’ ώμων, προσαγαγών τω Πατρί σου.

Κόσμον ο κτίσας και τούτον, υπερκοσμίως κοσμήσας, άκοσμος νυν επί ξύλου, ου κάλλος έχων ουκ είδος, ανήρτησαι ζωοδότα, όπως τον κόσμον λυτρώση.

Λόγχη την θείαν πλευράν σου, εκέντησαν Ιουδαίοι, εξ ης αρρήτως προήλθεν, αίμα και ύδωρ Σωτήρ μου, δύω κρουνοί αφθαρσίας, τοις σε πιστώς ανυμνούσι.

Μέσον Ναού διεσχίσθη, το καταπέτασμα Σώτερ, ερράγησαν δε αι πέτραι, και ήλιος εσκοτίσθη, πάσα δε γη εσαλεύθη, σου υψωθέντος εν ξύλω.

Νεκρός Χριστέ επί ξύλου, οράσαι νυν λυτρωτά μου, θελήματι σω ιδίω, ο ων αθάνατος φύσει, ίνα ημάς νεκρωθέντας, ζωώσας αθανατίσης.

Ξύλω Σταυρού προσηλώθης, μακρόθυμε Ιησού μου, ίνα την πάλαι του ξύλου, γεύσιν πικράν λύσης Λόγε. Δοξάζομέν σου τα πάθη, συν τω Σταυρώ τω τιμίω.

Οι πάλαι εξ ακροτόμου, μέλι θηλάσαντες πέτρας, πόμα πικρόν σοι προσήξαν, μακρόθυμε Θεού Λόγε. Δόξα τω πάθει σου Σώτερ, και τη Αγία Σταυρώσει. 

Προφητοκτόνων οι παίδες, φθόνω βαλλόμενοι Σώτερ, εν μέσω δύω ληστών σε, ανήρτησαν ως κακούργον. Δοξολογούμεν τα πάθη, σου πανοικτίρμον εν πόθω.

Ρήσεις ουδόλως συνήκαν, των Προφητών Ιουδαίοι, αλλ’ επί ξύλου σε Σώτερ, ανήρτησαν παρανόμως. Δοξάζομέν σου τα πάθη, και τον Σταυρόν προσκυνούμεν.

Σε τον εν ύδασι Λόγε, κρεμάσαντα την γην πάσαν, οι φονευταί των δικαίων, κρεμάσαντες εν τω ξύλω, μυκτηρισμούς σοι προσήγον, αυτών τας κάρας κινούντες.

Την άδικον σταύρωσίν σου, η γη μη φέρουσα βλέπειν, τους σταυρωτάς σου οικτίρμον, καταπιείν εβουλήθη, αλλά το σον επιγνούσα, μακρόθυμον συνεστάλη.

Υψώθης Σώτερ εν ξύλω, εν μέσω δύω κακούργων, ων ο μεν εις βλασφημών σε, δικαίως και κατεκρίθη, ο δ’ άλλος ομολογών σοι, το μνήσθητί μου εσώθη.

Φόβω η σύμπασα κρίσις, και τρόμω διεδονείτο, ορώσά σε επί ξύλου, άπνουν νεκρόν ηπλωμένον, και πάσχοντα υπέρ δούλων, τον απαθή κατά φύσιν.

Χολήν και όξος εγεύσω, μακρόθυμε του ποτίσαι, ημάς της αθανασίας, τον γλυκασμόν και το νάμα. Δόξα τω πάθει σου Σώτερ, και τη αγία Σταυρώσει.

Ψυχήν την σην ήλθες Σώτερ, εκών αντίλυτρον δούναι, εθελοντί όθεν θνήσκεις, ο ων αθάνατος φύσει, ημάς αποθανατίζων, τω σω θανάτω οικτίρμον.

Ω ανοχής ανεκφράστου! ω άκρας φιλανθρωπίας! ο πάλαι Σώτερ χερσί σου, τον άνθρωπον διαπλάσας, πως υπ’ αυτού εκών πάσχων, μακροθυμείς και ανέχη;

Ω πολυεύσπλαγχνε Σώτερ, τα πάθη σου τους τιμώντας, συν τω δικαίω ληστή σου, τάξον και σώσον οικτίρμον, της Θεοτόκου πρεσβείαις, και πάντων σου των Αγίων.

Και θυμιά ο Ιερεύς.

Ο δε Διάκονος· Και υπέρ του καταξιωθήναι ημάς της ακροάσεως του Αγίου Ευαγγελίου.

Ο Ιερεύς· Ειρήνη πάσι. Εκ του κατά Ματθαίον Αγίου Ευαγγελίου το ανάγνωσμα.

Ο Διάκονος· Πρόσχωμεν.

Τω καιρώ εκείνω, ελθόντες οι στρατιώται εις τόπον λεγόμενον Γολγοθάν, ος εστί λεγόμενος Κρανίου τόπος, έδωκαν αυτώ πιείν όξος μετά χολής μεμιγμένον, και γευσάμενος ου ήθελε πιείν. Σταυρώσαντες δε αυτόν, διεμερίσαντο τα ιμάτια αυτού, βάλλοντες κλήρον, ίνα πληρωθή το ρηθέν υπό του Προφήτου· Διεμερίσαντο τα ιμάτιά μου εαυτοίς, και επί τον ιματισμόν μου έβαλον κλήρον. Και καθήμενοι ετήρουν αυτόν εκεί. Και επέθηκαν επάνων της κεφαλής αυτού την αιτίαν αυτού γεγραμμένην· Ούτος εστίν Ιησούς ο Βασιλεύς των Ιουδαίων. Τότε σταυρούνται συν αυτώ δύο λησταί, εις εκ δεξιών, και εις εξ ευωνύμων. Οι δε παραπορευόμενοι εβλασφήμουν αυτόν, κινούντες τας κεφαλάς αυτών και λέγοντες· Ο καταλύων τον ναόν, και εν τρισίν ημέραις οικοδομών, σώσον σεαυτόν, ει Υιός ει του Θεού, κατάβηθι από του Σταυρού. Ομοίως δε και οι αρχιερείς εμπαίζοντες μετά των γραμματέων και πρεσβυτέρων και Φαρισαίων, έλεγον· Άλλους έσωσεν, εαυτόν ου δύναται σώσαι, ει Βασιλεύς Ισραήλ εστί, καταβάτω νυν από του Σταυρού, και πιστεύσωμεν αυτώ, πέποιθεν επί τον Θεόν, ρυσάσθω νυν αυτόν, ει θέλει αυτόν, είπε γαρ, ότι Θεού ειμί Υιός. Το δ’ αυτό και οι λησταί, οι συσταυρωθέντες αυτώ ωνείδιζον αυτώ. Από δε έκτης ώρας, σκότος εγένετο επί πάσαν την γην, έως ώρας εννάτης. Περί δε την εννάτην ώραν, ανεβόησεν ο Ιησούς φωνή μεγάλη λέγων· Ηλί, Ηλί, λαμά σαβαχθανί· τουτέστι, Θεέ μου, Θεέ μου, ίνα τι με εγκατέλιπες; Τινές δε των εκεί εστώτων, ακούσαντες έλεγον, ότι Ηλίαν φωνεί ούτος. Και ευθέως δραμών εις εξ αυτών, και λαβών σπόγγον, πλήσας τε όξους και περιθείς καλάμω, επότιζεν αυτόν.

Ο δε Ιησού, κράξας φωνή μεγάλη, αφήκε το πνεύμα. Και ιδού το καταπέτασμα του ναού εσχίσθη εις δύο από άνωθεν έως κάτω, και η γη εσείσθη, και αι πέτραι εσχίσθησαν, και τα μνημεία ηνεώχθησαν, και πολλά σώματα των κεκοιμημένων Αγίων ηγέρθη, και εξελθόντες εκ των μνημείων μετά την έγερσον αυτού εισήλθον εις την αγίαν πόλιν, και ενεφανίσθησαν πολλοίς. Ο δε εκατόνταρχος και οι μετ’ αυτού, τηρούντες τον Ιησούν, ιδόντες τον σεισμόν και τα γενόμενα, εφοβήθησαν σφόδρα, λέγοντες· αληθώς Θεού Υιός ην ούτος.

Δόξα τη μακροθυμία σου Κύριε, δόξα σοι.

Είτα ο Διάκονος τας συνήθεις αιτήσεις ως προδεδήλωται, και ο Ιερεύς την ευχήν ταύτην εκφώνως.

Δέσποτα Κύριε Ιησού Χριστέ ο Θεός ημών, ο μόνος μακρόθυμος και φιλάνθρωπος, άξιον και δίκαιόν εστιν ως αληθώς σε υμνείν, σε ευλογείν, σοι ευχαριστείν, και σου προσκυνείν την άκραν φιλανθρωπίαν και αγαθότητα. Συ γαρ δι’ οίκτον ανεκδιήγητον όλον τον ημέτερον προσλαβόμενος φύραμα εκ των αγνών και παρθενικών αιμάτων της Αειπαρθένου σου Μητρός, εν αυτώ τω προσλήμματι τα επονείδιστα και φρικτά πάθη υπέμεινας πάνατα, και επί τούτοις πάσι την εν τω φρικτώ και αγίω τούτω τόπω σωτήριον σταύρωσιν, και τον εκούσιον θάνατον, αποθανατίζων ημάς τους νεκρωθέντας τη αμαρτία. Και νυν αθάνατε Χριστέ βασιλεύ, τω πλήθει των σων κατακαμπτόμενος οικτιρμών, έπιδε εφ’ ημάς κατά το μέγα σου έλεος. Και καθαρίσας ημάς από παντός μολυσμού σαρκός και πνεύματος, συν τω ευγνώμονι ληστή το μνήσθητί μου, ως εκείνος βοώντάς σοι, της επουρανίου σου βασιλείας αξίωσον. Μνήσθητι Κύριε εν τη βασιλεία σου και πάντων των ευσεβών και ορθοδόξων χριστιανών, προσκυνητών, επιτρόπων τε και συνδρομητών των παναγίων τούτων προσκυνημάτων, εν οις οι άχραντοι πόδες σου έστησαν. Και καταξίωσον αυτούς τε και ημάς, μέχρι τελευταίας ημών αναπνοής, μετέχειν ακατακρίτως των αγιασμάτων σου, πρεσβείαις της Παναχράντου Σου Μητρός, δυνάμει και χάριτι του τιμίου σου και ζωοποιού Σταυρού, ικεσίαις του ηγαπημένου σου Μαθητού Ιωάννου του Θεολόγου, και πάντων σου των Αγίων. Αμήν.

Εν δε τω προσκυνείν τον λαόν επί του Αγίου Γολγοθά, ψάλλομεν τα παρόντα Τροπάρια αργώς και μετά μέλους.

Ήχος α’.

Δεύτε πιστοί προσκυνήσωμεν τον τόπον, εν ω έστησαν άχραντοι πόδες, και εν ξύλω θείω ζωοποιαί παλάμαι εξετάθησαν, εις πάντων βροτών την απολύτρωσιν, ον περ και κυκλούντες αναμέλψωμεν· Ευλογείτω πάσα η κτίσις τον σταυρωθέντα Κύριον, και υπερυψούτω εις πάντας τους αιώνας.

Ήχος πλ. β’.

Σήμερον το προφητικόν πεπλήρωται λόγιον, ιδού γαρ προσκυνούμεν εις τον τόπον, ου έστησαν οι πόδες σου Κύριε. Και ξύλου σωτηρία γευσάμενοι, των εξ αμαρτίας παθών ελευθερίας ετύψομεν. Πρεσβείαις Κύριε της Θεοτόκου, σώσον τας ψυχάς ημών.

Ήχος β’.

Δεύτε πιστοί το ζωοποιόν Ξύλον προσκυνήσωμεν, εν ω Χριστός ο βασιλεύς της δόξης, εκουσίως χείρας εκτείνας, ύψωσεν ημάς εις την αρχαίαν μακαριότητα, ους πριν ο εχθρός δι’ ηδονής συλήσας, δι’ ου ηξιώθημεν των αοράτων εχθρών συντρίβειν τας κάρας. Δεύτε πάσαι αι πατριαί των εθνών, τον Σταυρόν του Κυρίου ύμνοις τιμήσωμεν. Χαίροις Σταυρέ, του πεσόντος Αδάμ η τελεία λύτρωσις, εν σοι οι πιστότατοι βασιλείς ημών καυχώνται, ως τη ση δυνάμει Ισμαηλίτην λαόν κραταιώς υποτάττοντες. Σε νυν μετά φόβου χριστιανοί ασπαζόμεθα, και τον εν σοι προσπαγέντα Θεόν δοξάζομεν λέγοντες· Κύριε, ο εν αυτώ προσπαγείς, της βασιλείας σου αξίωσον ημάς.

Απερχόμενοι εις την Αποκαθήλωσιν, ψάλλομεν τα έμπροσθεν Τροπάρια. Ήχος γ’. Θεοτόκε η ελπίς.

Η Θεοτόκος.

Ακατάληπτόν εστί, και Αγγέλοις και βροτοίς, το μυστήριον Υιέ, της αρρήτου σου ταφής.

Μαρία η Μαγδαληνή.

Βουληθείς ω πλαστουργέ, ίνα σώσης την ζωήν, εκών θνήσκεις Ιησού, η αθάνατος ζωή.

Μαρία η του Κλωπά.

Γένος άπαν των βροτών, αμαρτία νεκρωθέν, ώφθη ζωοδότα νυν, σω θανάτω ζωωθέν.

Η Θεοτόκος.

Δεύρο δη μοι πάσα γη, συνθρηνήσατε πικρώς, ο ζωής ων χορηγός, καθοράται ως νεκρός.

Μαρία η Μαγδαληνή.

Εν κρυπτώ σου μαθητής, ων πριν Ιωσήφ σαφώς, πεφανέρωται ιδών, το κρυβέν ηλίου φως.

Μαρία η του Κλωπά.

Ζωοδότα Ιησού, της ζωής ο γλυκασμός, πως τας κόρας έμυσας, ο ανθρώπων φωτισμός;

Σαλώμη.

Η ζωή πάντων ζωήν, την εξώσασαν ζωής, άπαν γένος των βροτών, τω θανάτω σου ζωοίς.

Αι Μυροφόροι πάσαι.

Θεοδόχε Ιωσήφ, η ακρότης των πιστών, δος ημίν τον Ιησούν, περιπτύξασθαι Χριστόν.

Ιωάννης ο επιστήθιος.

Ίδε φίλον μαθητήν, και μητέρα Ιησού, έτι λόγον δος ημίν, εκ του στόματος του σου.

Ιωσήφ και Νικόδημος.

Κόσμου κόσμος ων Χριστέ, ώφθης άκοσμος νεκρός, κόσμον πλήσον ουν χαράς, αναστάς θεοπρεπώς.

Η Θεοτόκος.

Λογχονύκτου σου πλευράς, ω γλυκύτατε Υιέ, αποστάζεις την ζωήν, Θεού Λόγε και Θεέ.

Νικόδημος.

Μύρον ων ως αληθώς, οσμής μύρων των εκ σου, μύρά σοι προσφέροντα, μύρισόν με Ιησού.

Ιωσήφ.

Νυν κυκλούσι στρατιαί, νοεραί πάσαι φρικτώς, πως τολμήσω ουν εγώ, σου προσψαύσαι ο οικτρός;

Η Θεοτόκος.

Ξενωθέντα τον Αδάμ, ξενωθείς ο Πλαστουργός, επανάγεις προς ζωήν, ο Υιός μου και Θεός.

Μαρία η Μαγδαληνή.

Ο ταμίας της ζωής, και θανάτου νεκρωτής, πως οράσαι νυν νεκρός, ύπτιος ο Λυτρωτής!

Μαρία η του Κλωπά.

Που σου έδυ Ιησού, νυν το κάλλος της μορφής; πέρας έλαβον εν σοι, πάσαι ρήσεις της Γραφής.

Σαλώμη.

Ρείθρα βλύζεις Ιησού, εκ της θείας σου πλευράς, αποπλύνοντα βροτών, αμαρτίας τας πικράς.

Αι Μυροφόροι πάσαι.

Σε ον ήλιος Σταυρώ, πριν εκρύβη θεωρών, πως ηλίου ποιητά, τάφος κρύψει ως νεκρόν;

Ιωσήφ.

Τον αναβαλλόμενον, ως ιμάτιον το φως, πως σινδόσιν Ιησού, σε κηδεύσω σαρκικώς;

Νικόδημος.

Ύδωρ εκ της σης πλευράς, κρείττον έβλυσεν οσμής, ης μυρίζω σε Χριστέ, σμυρναλόης της εμής.

Η Θεοτόκος.

Φάτνη είδον σε Σωτήρ, πριν σπαργάνοις ελικτόν, και σινδόσι βλέπω νυν, οίμοι σχήμα τι φρικτόν;

Αι Μυροφόροι πάσαι.

Χώρον γης και ουρανού, τον κατέχοντα δρακί, νυν κηδεύει Ιωσήφ, και Νικόδημος σαρκί.

Η Θεοτόκος.

Ψυχοσώστα μου Υιέ, περιφρούρει την πληθύν, των υμνούντων ευλαβώς, σην εκούσιον ταφήν.

Οι ευσεβείς.

Ω Θεάνθρωπε Χριστέ, διαφύλαξον ημάς, ανυμνούντας σην ταφήν, και προσφέροντας ωδάς.

Και θυμιά ο Ιερεύς.

Ο δε Διάκονος· Και υπέρ του καταξιωθήναι ημάς της ακροάσεως του Αγίου Ευαγγελίου.

Ο Ιερεύς· Ειρήνη πάσι. Εκ του κατά Ιωάννην Αγίου Ευαγγελίου το ανάγνωσμα.

Ο Διάκονος· Πρόσχωμεν.

Τω καιρώ εκείνω, ηρώτησε τον Πιλάτον ο Ιωσήφ ο από Αριμαθαίας (ων μαθητής του Ιησού, κεκρυμμένος δε δια τον φόβον των Ιουδαίων), ίνα άρη το σώμα του Ιησού.

Ήλθε δε και Νικόδημος (ο ελθών προς τον Ιησούν νυκτός το πρώτον), φέρων μίγμα σμύρνης και αλόης ωσεί λίτρας εκατόν. Έλαβον ουν το σώμα του Ιησού, και έδησαν αυτό εν οθονίοις μετά των αρωμάτων, καθώς έθος εστί τοις Ιουδαίοις ενταφιάζειν. Ην δε εν τω τόπω όπου εσταυρώθη κήπος, και εν τω κήπω μνημείον καινόν, εν ω ουδέπω ουδείς ετέθη. Εκεί ουν δια την παρασκευήν των Ιουδαίων (ότι εγγύς ην το μνημείον) έθηκαν τον Ιησούν.

Δόξα τη μακροθυμία σου Κύριε, δόξα σοι.

Είτα ο Διάκονος τας συνήθεις αιτήσεις ως προδεδήλωται, και ο Ιερεύς την ευχήν ταύτην εκφώνως.

Θεάνθρωπε Κύριε Ιησού Χριστέ, το γλυκύτατον και σωτήριον όνομα, Υιέ και Λόγε του Πατρός, προαιώνιε και αθάνατε, ο απαθής τη θεότητι, ο υπακούσας τω ιδίω Πατρί μέχρι θανάτου, θανάτου δε Σταυρού, ο μόνος εν νεκροίς ελεύθερος. Σοι παρατιθέμεθα τας ψυχάς ημών και τα σώματα. Σοι παρατιθέμεθα την ζωήν ημών και πάσαν την ελπίδα. Συ Κύριε, ο δι’ ημάς νεκρωθείς σαρκί, τα πάθη των ψυχών ημών νέκρωσον. Συ ο εν τω αγίω τούτω τόπω υπό Ιωσήφ και Νικοδήμου αρωματισθείς, ταις οσμαίς της χάριτος του θείου σου Πνεύματος χαρίτωσον ημάς τας ψυχάς, και σην ευωδίαν ανάδειξον. Συ ο σινδόνι καθαρά ειληθείς, τη σινδόνι του θείου φόβου σου τας καρδίας ημών περίστειλον. Και ως προσεδέξω την σμυρναλόην του Νικοδήμου, και τους παρ’ ημών προσφερομένους σοι ύμνους ευμενώς πρόσδεξαι. Πρόσδεξαι Κύριε και τους μετά πόθου και πίστεως ενδημήσαντας εις προσκύνησιν των παναγίων τούτων τόπων, και θείων προσκυνημάτων, ευσεβείς και ορθοδόξους χριστιανούς, και τούτοις πλέουσι σύμπλευσον, οδοιπορούσι συνόδευσον, και εν νυκτί και ημέρα τε αβλαβείς και ακινδύνους διατήρησον. Και ως της επιγείου Ιερουσαλήμ κατηξίωσας, ούτω και της επουρανίου Ιερουσαλήμ καταξίωσον. Ημάς δε τους περιπολούντας εν τοις θείοις τούτοις ναοίς και αγαπητοίς σου σκηνώμασι, ναούς και σκηνώματα του παναγίου σου Πνεύματος, αποκατάστησον, πρεσβείαις της Παναχράντου σου Μητρός, των Αγίων και δικαίων Ιωσήφ και Νικοδήμου, των Αγίων Μυροφόρων γυναικών, και πάντων σου των Αγίων. Αμήν.

Απερχόμενοι δε εκείθεν προς το πανάγιον και ζωοδόχον Μνήμα, και περικυκλούντες αυτό τρις, ψάλλομεν τα κάτωθι Τροπάρια. Ήχος δ’. Ήθελον δάκρυσιν.

Αδάμ τον πάλαι θανατωθέντα παραβάσει Δέσποτα, τον προπάτορα, ζωοίς αθάνατε, σω θανάτω θανατώσας θάνατον παντοδύναμε. Καμέ Σωτήρ νεκρωθέντα ζωώσας ανάστησόν με, δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Βάθει κριμάτων σου των αρρήτων εκουσίως Λόγε, θάνατον ήνεγκας ίνα ζωώσης με νεκρωθέντα, δια την παράβασιν του προπάτορος, νέος Αδάμ χρηματίσας, νεούργησόν με σοι κράζειν· Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Γένους βροτείου την σωτηρίαν όπως απεργάση, ω πολυεύσπλαγχνε βροτός εγένου εν αληθεία, πάθη φέρων Σώτερ τα επονείδιστα, εκών θανών τε παρέχεις ζωήν τοις σοι μελωδούσι· Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Δάκρυα έρραινον Ζωοδότα, Ιωσήφ ευσχήμων και ο Νικόδημος, φέροντες Κύριε επί ώμων ως νεκρόν εν μνήματι τον αθάνατον, ο άδην Σώτερ νεκρώσας, και τα εμά νέκρωσον πάθη. Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Έδυς εν τάφω, ον απ’ αιώνος ο νοητός ήλιος συ προώρισας, πλάστα των όλων, και απειργάσω τούτον φωτοφόρον ως παντοδύναμος, ον προσκυνούντες εκ πόθου, σοι κράζομεν· Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Ζόφος και γνόφος, αχλύς και σκότος, των Εβραίων κόρας δεινώς ημαύρωσεν, όθεν ουκ έγνωσαν τι ποιούσι, την ζωήν τω ξύλω σε προσηλώσαντες, και τη ταφή παραδόντες, συκοφαντούσιν ως πλάνον. Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Ήλθες ευσπλάγχνω Χριστέ, ροπή σου δι’ ημάς εύσπλαγχνε, καθ’ ημάς γεγονώς. Σταυρόν και θάνατον κατεδέξω, τεθείς εν τάφω η των απάντων ζωή, ον φωτοφόρον ειργάσω, και όλβιον απεδείξω. Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Θέλων υπέστης θάνατον, Σώτερ και εις άδου Δέσποτα, καταβέβηκας. Καινώ δε μνήματι το σον σώμα Ιωσήφ, απέθετο και Νικόδημος. Καμού δεινά ουν απόθες βουλεύματα, όπως κράζω· Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Ίαμα γέγονε τοις ανθρώποις το εκ της πλευράς σου ρεύσαν αίμα, Σωτήρ. Ζωή και έγερσις τοις θανούσιν ο σος, Σώτερ, θάνατος αναδέδεικται,όθεν κυκλούντες σον τάφον, κραυγάζομέν σοι εν πίστει· Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Καινώ μνημείω ο Ιωσήφ σε, συν τω Νικοδήμω φόβω κατέθετο, ίνα την πάλαι διαφθαρείσαν βροτείαν φύσιν καινοποιήσης Σωτήρ. Οι δια σου θεωθέντες, σοι μέλπομεν κατά χρέος· Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Λίθος καλύπτει ζωής την πέτραν, και ο τάφος κρύπτει σε τον αχώρητον, σφραγίς επίκειται σω μνημείω, και φυλάττει κλείθρα τον απερίγραπτον, τάφον τηρεί κουστωδία, αλλ’ ημείς πόθω βοώμεν· Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Μύρα προσέφερον Μυροφόροι, ως νεκρόν μυρίσαι σε τον αθάνατον. Φωνής δε ήκουον του Αγγέλου, αναστάντα τάφου αυτοίς κηρύττοντος. Μετέβαλον ουν τον θρήνον, και χαρμοσύνως εβόων· Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Νέκρωσιν άδης υπέστης Σώτερ, εκουσίως νέκρωσιν υποστάντος σου, κτείνεις τον δράκοντα τον αρχαίον, τον την Εύαν πάλαι εξαπατήσαντα. Αδάμ χορεύει συν ταύτη, ρυσθείς των άδου ταμείων. Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Ξένην μορφήν την του Αρχαγγέλου κουστωδία βλέψασα η τηρούσα σε, ξένως αστράπτουσαν λευκοφόρον, και τον μέγαν λίθον από του μνήματος, φρικτώ σεισμώ κυλισθέντα, σεισθείσα απενεκρώθη. Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Όλβιον έδειξας Ζωοδότα, τον σον τάφον άμα και φωτοπάροχον. Συ γαρ ετέθης σαρκί εν τούτω, η ζωή των πάντων και φως το άδυτον, ω παρεστώτες κυκλούμεν, και σοι βοώμεν εκ πόθου· Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Πρωί δραμούσαι αι Μυροφόροι, της μιας Σαββάτων, μύρα βαστάζουσαι, σου ω ακένωτον Σώτερ μύρον, εκμυρίσαι σώμα πόθω σπουδάζουσαι, αλλ’ ώφθη Άγγελος ταύταις, ηγέρθη Κύριος λέγων· Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Ράβδον δυνάμεως και ισχύος, αναστάς εκ τάφου, δώρησον Κύριε τοις σοις ικέταις και εκλεκτοίς σου, και την ειρήνην Σώτερ, πρυτάνευσον ίνα εν πίστει σωθέντες, βοώμέν σοι γηθοσύνως· Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Σον τάφον Σώτερ, ανεωγμένον μαθηταί ιδόντες και τα οθόνια το τε σουδάριον χωρίς τούτων εντετυλιγμένον εις τόπον κείμενον, επείσθησαν ως ανέστης, και πόθω σοι ανεβόων· Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Τάφου σε Σώτερ εξαναστάντα, μαθηταί ιδόντες χαράς επλήσθησαν. Ους εξαπέστειλας εις τα έθνη του κηρύξαι Λόγε, την σην ανάστασιν, υφ’ ων ημείς φωτισθέντες, σοι ψάλλομεν γηθοσύνως· Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Υμνούμεν Σώτερ την έγερσίν σου, προσκυνούμεν τάφον τον ζωηφόρον σου, ον εδωρήσω ημίν, οικτίρμον αρραβώνα όντως της βασιλείας σου, ω παρεστώτες εν φόβω σοι μέλπομεν εκβοώντες· Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Φαιδρός ως ήλιος ανεδείχθη ο σος τάφος Κύριε, σε δεξάμενος δόξης τον ήλιον υποδύντα και εν τούτω Σώτερ τριημερεύσαντα, ος θαυμαστώς καταυγάζει τους σοι πιστώς μελωδούντας· Δόξα Κύριε τη ταφή σου και τη αναστάσει σου.

Δόξα σοι ο Θεός, ημών δόξα σοι.

Χάριν αένναον χριστοφόροι βρύουσαν εκ ταφου του θεοδέγμονος, Χριστού εγέρσει τη ζωηφόρω δεύτε αρυσώμεθα και βοήσωμεν· ο αναστάς εκ του τάφου, σώσον ημάς σοι βοώντας· Δόξα Κύριε τη ταφή σου και τη αναστάσει σου.

Δόξα.

Ψάλλοντας δέξαι ημάς οικτίρμον, και δοξολογούντας περί τον τάφον σου, λύσιν τε δίδου αμπλακημάτων πάσι τοις προστρέχουσι μετά πίστεως, τω ζωοδόχω σου τάφω, και μετά φόβου βοώσι· Δόξα Κύριε τη ταφή σου και τη αναστάσει σου.

Και νυν.

Ω πολυεύσπλαγχνε και οικτίρμον, τη χάριτι τάφου του ζωηφόρου σου, ψυχής και σώματος ρώσιν δίδου τοις προσκυνηταίς σου και την ειρήνην σου, της σης Μητρός ίκεσίαις, μεθ’ ης σοι πόθω βοώμεν· Δόξα Κύριε τη ταφή σου και τη αναστάσει σου.

Και θυμιά ο Ιερεύς.

Ο δε Διάκονος· Και υπέρ του καταξιωθήναι ημάς της ακροάσεως του Αγίου Ευαγγελίου.

Ο Ιερεύς· Ειρήνη πάσι. Εκ του κατά Ματθαίον Αγίου Ευαγγελίου το ανάγνωσμα.

Ο Διάκονος· Πρόσχωμεν.

Τη επαύριον, ήτις εστί μετά την Παρασκευήν, συνήχθησαν οι Αρχιερείς, και οι Φαρισαίοι προς Πιλάτον, λέγοντες· Κύριε, εμνήσθημεν ότι ο πλάνος εκείνος είπεν έτι ζων· Μετά τρεις ημέρας εγείρομαι. Κέλευσον ουν ασφαλισθήναι τον τάφον έως της τρίτης ημέρας, μήποτε ελθόντες οι μαθηταί αυτού νυκτός, κλέψωσιν αυτόν, και είπωσι τω λαώ, ότι ηγέρθη από των νεκρών, και έσται η εσχάτη πλάνη χείρων της πρώτης. Έφη δε αυτοίς ο Πιλάτος· Έχετε κουστωδίαν, υπάγετε, ασφαλίσασθε ως οίδατε. Οι δε πορευθέντες ησφαλίσαντο τον τάφον, σφραγίσαντες τον λίθον μετά της κουστωδίας. Οψέ δε Σαββάτων, τη επιφωσκούση εις μίαν Σαββάτων, ήλθε Μαρία η Μαγδαληνή, και η άλλη Μαρία, θεωρήσαι τον τάφον. Και ιδού σεισμός εγένετο μέγας. Άγγελος γαρ Κυρίου καταβάς εξ ουρανού, προσελθών απεκύλισε τον λίθον από της θύρας και εκάθητο επάνω αυτού, ην δε η ιδέα αυτού ως αστραπή, και το ένδυμα αυτού λευκόν ωσεί χιών, από δε του φόβου αυτού εσείσθησαν οι τηρούντες, και εγένοντο ωσεί νεκροί. Αποκριθείς δε ο Άγγελος είπε ταις γυναιξί· Μη φοβείσθε υμείς, οίδα γαρ ότι Ιησούν τον εσταυρωμένον ζητείτε. Ουκ έστιν ώδε, ηγέρθη γαρ καθώς είπε. Δεύτε ίδετε τον τόπον, όπου έκειτο ο Κύριος. Και ταχύ πορευθείσαι είπατε τοις μαθηταίς αυτού, ότι ηγέρθη από των νεκρών, και ιδού προάγει υμάς εις την Γαλιλαίαν, εκεί αυτόν όψεσθε, ιδού είπον υμίν. Και εξελθούσαι ταχύ από του μνημείου, μετά φόβου και χαράς μεγάλης, έδραμον, απαγγείλαι τοις μαθηταίς αυτού. Ως δε επορεύοντο απαγγείλαι τοις μαθηταίς αυτού, και ιδού ο Ιησούς απήντησεν αυταίς, λέγων· Χαίρετε. Αι δε προσελθούσαι εκράτησαν αυτού τους πόδας και προσεκύνησαν αυτώ. Τότε λέγει αυταίς ο Ιησούς· Μη φοβείσθε, υπάγετε απαγγείλατε τοις αδελφοίς μου, ίνα απέλθωσιν εις την Γαλιλαίαν, κακεί με όψονται. Πορευομένων δε αυτών, ιδού τινες της κουστωδίας, ελθόντες εις την πόλιν, απήγγειλαν τοις αρχιερεύσιν άπαντα τα γενόμενα. Και συναχθέντες μετά των πρεσβυτέρων, συμβούλιόν τε λαβόντες, αργύρια ικανά έδωκαν τοις στρατιώταις λέγοντες· Είπατε, ότι οι μαθηταί αυτού, νυκτός ελθόντες, έκλεψαν αυτόν, ημών κοιμωμένων, και εάν ακουσθή τούτο επί του ηγεμόνος, ημείς πείσομεν αυτόν, και υμάς αμερίμνους ποιήσομεν. Οι δε λαβόντες τα αργύρια, εποίησαν ως εδιδάχθησαν, και διεφημίσθη ο λόγος ούτος παρά Ιουδαίοις μέχρι της σήμερον. Οι δε ένδεκα μαθηταί, επορεύθησαν εις την Γαλιλαίαν, εις το όρος ου ετάξατο αυτοίς ο Ιησούς, και ιδόντες αυτόν, προσεκύνησαν αυτώ, οι δε εδίστασαν. Και προσελθών ο Ιησούς, ελάλησεν αυτοίς λέγων· Εδόθη μοι πάσα εξουσία εν ουρανώ και επί γης, πορευθέντες ουν μαθητεύσατε πάντα τα έθνη, βαπτίζοντες αυτούς εις το όνομα του Πατρός, και του Υιού, και του Αγίου Πνεύματος, διδάσκοντες αυτούς τηρείν πάντα, όσα ενετειλάμην υμίν, και ιδού εγώ μεθ’ υμών ειμι πάσας τας ηνμέρας, έως της συντελείας του αιώνος. Αμήν.

Δόξα τη μακροθυμία σου Κυριε, δόξα σοι.

Είτα ο Διάκονος τας συνήθεις αιτήσεις ως προδεδήλωται, και ο Ιερεύς την ευχήν ταύτην εκφώνως:
Δέσποτα φιλάνθρωπε Κύριε Ιησού Χριστέ, το φως το αληθινόν, ο φωτίζει πάντα άνθρωπον ερχόμενον εις τον κόσμον, ο δια την ημετέραν σωτηρίαν εκουσίως παθών, και εν τω παναγίω τούτω Μνήματι υπό Ιωσήφ, και Νικοδήμου σαρκί τεθείς ως νεκρός, νέκρωσον τα ψυχοφθόρα πάθη της σαρκός ημών, και θάψον δια των αγαθών λογισμών τα πονηρά διαβούλια, ο τη τριημέρω σου και ενδόξω αναστάσει τον πεπτωκότα Αδάμ παγγενή αναστήσας, ανάστησον ημας κατολισθήσαντας τη αμαρτία, μετανοίας τρόπους υποτιθέμενος, ο τους μαθητάς σου χαράς απείρου πλήσας εν τη ση αναστάσει, έμπλησον και ημών τας καρδίας πνευματικής ευφροσύνης, την εκ της αμαρτίας λύπην ημών διασκεδάζων, ο τοις μαθηταίς σου και τοις Αποστόλοις σου την ειρήνην δωρησάμενος, και ημίν την ειρήνην σου δώρησαι, ο εν τη αναστάσει σου φωτός πληρώσας τον ουρανόν, και την γην, και τα καταχθόνια, φώτισον ημάς τω φωτί του προσώπου σου, ο τους απ’ αιώνος νεκρούς αναστήσας, ανάστησον και ημάς εν τη κοινή αναστάσει ενδόξως, και καταξίωσον προϋπαντήσαι σοι εν νεφέλαις συν τοις αγίοις σου, ο τον ένδοξόν σου τούτον οίκον ευδοκήσας ανεργεθήναι εις τιμήν και δόξαν της σης υπερενδόξου Αναστάσεως, και ουρανόν πολύφωτον αναδείξας, στερέωσον αυτόν εις αιώνα αιώνος, και πρόσδεξαι ημών τας εν αυτώ απαύστως προσαγομένας σοι δεήσεις. Πρεσβείαις της Παναχράντου σου Μητρός, χάριτι του Παναγίου σου και ζωοδόχου Τάφου, προστασίαις των παμμεγίστων Ταξιαρχών Μιχαήλ και Γαβριήλ, ικεσίαις των θείων σου Μαθητών και Αποστόλων, των Αγίων Μυροφόρων, και πάντων σου των Αγίων. Αμήν. 

Επιστρέφοντες δε εις το Καθολικόν, ψάλλομεν τα Τροπάρια τούτα: Ήχος δ’.

Ως του άνω στερεώματος την ευπρέπειαν, και την κάτω συναπέδειξας ωραιότητα, του αγίου σκηνώματος της δόξης σου Κύριε. Κραταίωσον αυτόν εις αιώνα αιώνος, και πρόσδεξαι ημών τας εν αυτώ απαύστως προσαγομένας σοι δεήσεις, δια της Θεοτόκου, η πάντων ζωή και ανάστασις.

Ουρανός πολύφωτος η Εκκλησία, ανεδείχθη άπαντας, φωταγωγούσα τους πιστούς, εν ω εστώτες κραυγάζομεν· Τούτον τον οίκον, στερέωσον Κύριε.

Είτα η Απόλυσις ούτω:
Δόξα σοι Χριστέ ο Θεός ημών, δόξα σοι. Ο την εκούσιον και τριήμερον ταφήν σαρκί καταδεξάμενος, και αναστάς εκ νεκρών, Χριστός ο αληθινός Θεός ημών, ταις πρεσβείαις της παναχράντου σου Μητρός, χάριτι του παναγίου σου και ζωοδόχου Τάφου, και πάντων των Αγίων, ελέησον και σώσον ημάς, ως αγαθός και φιλάνθρωπος και ελεήμων Θεός.

Δι’ ευχών.

